
        
            
                
            
        

    
	Жавахарлал Неру

	 

	Ертөнцийн түүхийг сөхөн үзвэл

	 

	(Залуучуудад зориулан түүхийг энгийн ойлгомжтой тайлбарлаж шоронгоос охиндоо бичсэн захидлууд)

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 
2020 онд газарт цахим хэлбэрт хөрвүүлэв.

	 [image: Image]

	 

	ЦАХИМ НОМЫН САН: www.e-nom.mn

	 

	Найзтайгаа хуваалцаарай:

	 [image: Image]

	[image: болор спеллArtboard 1]

	 


ЗАХИДАЛ 40

	 

	УЛС ОРОН, СОЁЛ ИРГЭНШЛИЙН МАНДАЛ, МӨХӨЛ

	 

	1932 оны тавдугаар сарын 6

	 

	Бид Хятадын талаар ярилгүй удлаа. Одоо Хятадын тухай яриагаа үргэлжлүүлэн Өрнөдөд Ром унах дөхөж, Энэтхэг орон Гуптүүдийн хаанчлалын үед улс үндсээ сэргээн мандуулж байх үед хятадад юу болж байсныг танилцъя. Ромын мандалт, мөхөлт Хятадад бараг мэдэгдэхгүй өнгөрч байв. Энэ хоёр орон бие биеэсээ маш алс хол оршдог байв. Гэвч хятад улсын хөөн зайлуулсан Төв Азийн аймгууд Европт болон Энэтхэгт хөнөөлт хор уршиг тарьж байсан гэдгийг би чамд ярьсан билээ. Энэ мэтчилэн хятадуудад эх нутгаасаа хөөгдсөн бусад аймгууд өрнө ба өмнө зүг явцгаадаг байв. Тэд улс орнуудыг түйвээн сандраадаг байв. Тэдний олон аймаг Дорнод Европ ба Энэтхэгт ирж суурьшсан юм. 

	Ром Хятад хоёр шууд харилцаа тогтоож, элчин солилцдог байсан нь магад. Хятадын ном сударт бичсэнээр хамгийн анхны тийм элчин сайдуудын нэг бол манай эриний 166 онд ромын эзэн хаан Ан˗Туны элчин байлаа. Тэр Ан˗Тун бол би чамд нэг захидалдаа нэрийг нь хэлж байсан Марк Аврелий Антоний билээ. 

	Европт Ромын эзэнт улс унасан явдал маш том үйл явдал байлаа. Энэ бол ерийн нэг хот буюу улс гүрэн унасан хэрэг биш байв. Тодорхой утгаар ярих юм бол Ромын эзэнт улс Константинопольд удтал оршин тогтносоор эзэнт улсын хий үзэгдэл Европт барагцаалбал мянга дөрвөн зуун жил сүүмэлзэн байсан юм. Гэвч Ромын уналт бол нэгэн их үеийн төгсгөл байлаа. Үүгээр эртний Грек, Ромын ертөнц эцэс болжээ. Ромын туурийн дээр Өрнөдөд шинэ ертөнц, шинэ соёл, соёл иргэншил өндийн босжээ. Урьд нэрлэж байсан нэг юмны нэрийг одоо сонсоод нөгөөх л юмыг хэлж байна гэж бодон төөрөлдөх явдал бидэнд их гардаг. Ромын унасны дараа Өрнөд Европ Ром хэлээр ярьсаар байсан бөгөөд гэвч тэр хэлний цаана өөр ойлголт, өөр санаа хадгалагдаж байв. Өнөөгийн европын орнууд бол Грек, Ромын үрс мөн хэмээн ярилцдаг. Энэ ойлголт зарим талаар үнэн боловч бас л төөрөгдөл гэсэн үг юм, учир нь европын орнууд бол Грек, Ромынхноос огт өөр юм. Грек, Ромын эртний ертөнц бараг бүхлээрээ нуран унасан юм. Мянга гаруй жилийн өмнө бий болгосон соёл иргэншил нэгэнт хөгжил нь зогсож уналтад орсон юм. Чухамхүү тэр үеэс хагас соёл иргэншил бүхий, хагас зэрлэг Өрнөд Европын ард түмний түүх эхэлж байгаа бөгөөд тэдний соёл, соёл иргэншил алгуур аажим бүрэлдэн тогтжээ. Тэд Ромоос олон зүйлийг сурч, эртний дэлхий дахинаас олон зүйлийг уламжлан авсан билээ. Тэгэхдээ сургалтын явц хялбаргүй, зүдэргээтэй байлаа. Соёл, соёл иргэншил олон зуун жилийн турш ичгүүртэй гэж хэлмээр уналтад байв. Европ юм мэдэхгүй, харанхуй бүдүүлэг байдал, сүсэг бишрэлийн мананд автсан байлаа. Тийм ч учраас түүнийг харанхуй бүдүүлэг дундад зуун хэмээн нэрлэдэг билээ. 

	Яагаад тийм болсон бэ? Чухам яагаад дэлхий ертөнц тэгж мөхөн доройтож, олон үеийн хүнд хүчир хөдөлмөрөөр хуримтлуулсан мэдлэг яагаад тэгж арилах буюу мартагдахад хүрсэн бэ? Энэ бүхэн бол ухаантан мэргэдийг ч зовоосон том асуудал юм. Би түүнд хариу өгөх гэж чармайхгүй. Энэтхэг орон яахаараа оюун сэтгэлгээ ажил үйлсээрээ тийм агуу их байсан мөртөө маш харамсалтай байдалд орж, урт удаан хугацааны турш дарлагдсан орон байхад хүрсэн бэ гэдгийг бодоод үз л дээ? Эсхүл урьдын их хөгжилтэй байсан Хятад орон яагаад өөр хоорондын эцэс төгсгөлгүй хямралдааны золиос болоход хүрэв ээ? Хүн бага багаар хуримтлуулж олсон олон үеийн мэдлэг, ухаан арилахгүй нь мэдээж. Гэвч ямар нэг байдлаар бидний хараа бүрхэж, юмыг харж чадахаа болих явдал гардаг. Цонх хаахад харанхуй болдог. Гэвч бидний гаднаас хааяагүй гэрэл туссан байна, бидний нүд буюу цонх хаагдлаа ч гэсэн гэрэлгүй боллоо гэсэн үг бишээ. 

	Европ дахины дундад зуун бол Есүс шашин биш, харин ромын эзэн хаан Константин хүлээн авснаас хойш Өрнөдөд цэцэглэн хөгжих болсон албан ёсны христос шашны ул мөр байсан юм гэж зарим хүн ярьдаг байна. Константин христос шашныг дөрөвдүгээр зуунд хүлээн авснаар «оюун ухаан гинжлэгдэж, сэтгэл санаа боолчлогдон, танин мэдэхүйн хөгжил зогсолтод орсон мянган жилийн эхийг тавьсан юм» гэж тэд баталдаг юм. Тэр нь зөвхөн мөрдлөг хавчлага, сохроор шүтэх ёс, хүлцэлгүй байдлыг авчраад зогсоогүй, шинжлэх ухаан хийгээд бусад ихэнх салбарт хүний хөгжил дэвшлийг хүнд байдалд оруулсан юм. Ариун судраар аливаа хөгжил дэвшилд саад тотгор учруулж байв. Ариун судруудыг бичиж байх үед дэлхий ертөнц ямар байсныг тэр сударт бичсэн байдаг, тэр үеийн үзэл санаа зан заншил ямар байсныг тэнд өгүүлсэн байдаг. Нэгэнт тэр нь «ариун» судруудад бичигдсэн болохоор тэрхүү үзэл санаа буюу зан заншил руу хэн ч зүрхэлж дайрч чаддаггүй байлаа. Тийм болохоор дэлхий ертөнцийн байдал асар их өөрчлөгдсөн ч гэсэн тэрхүү өөрчлөгдсөн нөхцөлд зохицохын тулд хуучин үзэл санаа, зан заншлаа ч өөрчлөх ёсгүй байв. Түүнээс болж бид хуучин байдалдаа автагдан улмаар гай зовлон амсахад хүрдэг байна. 

	Тийм учраас зарим хүмүүс энэхүү харанхуй үеийг Европт авчирсан гэж христосыг зэмлэн буруушаадаг байна. Бас нөгөө зарим нь чухамхүү христос шашин, христосын лам хуврагууд л дундад зууны тэрхүү харанхуй дотор мэдлэгийн гэрлийг унтраахгүй байлгаж чадсан юм гэдэг байна. Тэд урлаг, уран зургийг дэмжиж, үнэт ховор номуудыг нандигнан хадгалж, сэргээн бичиж байв гэж тэд ярьдаг юм. 

	Хүмүүс энэ мэтээр маргадаг. Энэ хоёр тал хоёулаа зөв байж ч болох юм. Тэгэвч Ромын эзэнт улс унасны дараа гарч ирсэн тэр бүх муу үйлс христостой холбоотой байсан гэж батлах нь утгагүй зүйл. Хэрэг дээрээ Ром унаснаас болж тэр муу муухай зүйл гарч ирсэн билээ. 

	За би бүр сэдвээсээ халиад явчихлаа. Гагцхүү Европт нийгмийн гэнэтийн сүйрэл, гэнэтийн их өөрчлөлт болж байхад Хятадад буюу Энэтхэгт ч гэсэн тийм гэнэтийн өөрчлөлт болж байгаагүй юм гэдгийг л чамд ойлгуулах гэсэн юм. Европт нэг соёл иргэншил эцэс болж, оронд нь өөр соёл иргэншил бий болж тэр нь өнөөгийн хэмжээнд хүртлээ алгуур удаан хөгжиж ирснийг бид мэдэв. Харин Хятадад бол соёл, соёл иргэншил мөн тийм өндөр хэмжээнд хүрч, тэгэхдээ завсраа тасалдалгүйгээр үргэлжлэн хөгжиж ирснийг бид мэдэв. Тэнд өрнөлт, уналт болж, сайн цаг ч ирж, муу хаад эзэд ч гарч ирж, зайлан одож, бие биеэ ээлжлэн халж сольж байсан боловч уламжлах чанар байнга хадгалагдсаар байжээ. Хятад хэд хэдэн улс болон задран хуваагдаж, дотоодын хямралдаан мөргөлдөөн болж байсан үед ч урлаг, утга зохиол цэцэглэн хөгжиж, гайхалтай сайхан зураг, гоё сайхан ваар, үзэсгэлэнтэй барилга бүтээсээр байжээ. Ном хэвлэх ажил анх тэнд эхэлж, хачин сайхан цай нь нийтэд алдаршсан байв. Тэд ямагт тийм уран чадмаг байж чадсан нь гагцхүү өндөр соёл иргэншилтэй байсны гэрч билээ. 

	Энэтхэгт ч байдал мөн тийм байлаа. Ромд болж байсан шиг тийм гэнэтийн тасалдал Энэтхэгийн хөгжилд гарч байсангүй. Сайн, муу үе тохиолдож байсан нь мэдээж л дээ. Утга зохиол, уран санхны бүтээл хөгжин цэцэглэсэн үе ч байсан, унац мөхөж байсан үе ч байсан юм. Гэвч соёл иргэншил нь ямар нэгэн хэмжээгээр үргэлжлэн хөгжсөөр байв. Тэр соёл иргэншил нь Энэтхэгээс Дорнодын бусад орнуудад нэвтрэн очиж байлаа. Тэр нь цөлбөн дээрэмдэхээр ирсэн зэрлэг аймгуудад хүртэл нөлөөлөн тэднийг уусгахад хүргэж байжээ. 

	Энэтхэг ба Хятадыг Өрнөдөөс дээгүүр тавих гэж оролдож байна гэж намайг битгий бодоорой. Өнөөдрийн байдлаар Энэтхэг буюу Хятадад тэгж сайрхаад байх юм юу ч алга. Бусад үндэстэнтэй зэрэгцүүлбэл тэдний урьдын сайхан байдал нэгэнт үгүй болсон нь сохор хүнд ч илхэн юм. Тэдний урьдынх нь соёлд эрс тасалдал гараагүй гэдэг нь тэнд муудсан өөрчлөлт болоогүй гэсэн үг бишээ. Бидэнд өрнөлттэй үе байсан бол одоо уналтын үедээ байгаа бөгөөд бид байр сууриа алдсан нь илэрхий юм. Манай соёл иргэншил тасралтгүй уламжилсаар ирсэн гэж бид сэтгэлээ засаж болох боловч хэрэв нэгэнт тэр соёл иргэншил нь өөрөө аяндаа унахад хүрсэн бол сэтгэлээ дэмий хоосон тайтгаруулж буй хэрэг юм. Хэрэв өмнөх үеийнхээсээ гэнэт тасалдах явдал гарч байсан бол бидэнд сайн байсан байж ч болох юм. Тэгсэн бол бид донсолгоонд орж улмаар шинэ амьдрал, шинэ хүч өгөх байсан биз. Энэтхэг оронд хийгээд дэлхий дахинд одоо болж байгаа их үйл явдал манай эртний оронд шинэ хүч тэнхэл өгч залуужуулан амьдрах шинэ хүч заяаж болох юм. 

	Энэтхэг орон урьд хүчтэй, амьдрах чадалтай байсан нь бодвол тосгоны бүгд найрамдах улс буюу өөрөө өөрийгөө жолоодох панчаятын систем хүчтэй дэлгэрсэнтэй холбоотой байсан биз. Өнөөдрийнх шиг тийм том газрын өмчтөн, том газар эзэмшигчид байсангүй. Газрыг эсхүл хөдөөгийн хүй нэгдэл, эсхүл панчаят, эсхүл газар дээр ажилладаг тариачид эзэмшдэг байлаа. Тэдгээр панчаятууд маш их эрхтэй, нэр хүндтэй байжээ. Тэднийг тосгоны оршин суугчид сонгодог байсан болохоор уг систем ардчилсан үндэстэй байв. Ээлж дараалан хаад сууж, тэд өөр хоорондоо хэрүүл маргаан хийдэг байсан боловч тосгоны тэр системд гар хүрдэггүй, түүний ажил хэрэгт оролцдоггүй, панчаятуудын эрх чөлөөт байдлыг зүрхэлж хязгаарладаггүй байв. Тийнхүү эзэнт улсуудын халаа солио болсоор байхад харин тосгоны системд суурилсан нийгмийн нийдэм бүтэц онцын их өөрчлөлтгүй үлдсээр байжээ. Халдлага, тулалдаанууд хаад эздийн халагдаж солигдсон тухай бичсэн зүйлс биднийг дорхноо төөрөгдөлд оруулж, улмаар тэр бүхэн нь бүх хүн амыг хөндөхөд хүрдэг мэтээр бид бодож эхэлдэг байна. Тэр нь ялангуяа умард Энэтхэгт заримдаа хүн амын байдалд нөлөөлдөг байсан нь үнэн. Гэвч бүхэлд нь авч үзэх юм бол энэ бүхэн нь хүн амд бага нөлөөлдөг байсан ба дээд хэсэгт өөрчлөлт болж байлаа ч гэсэн хүн ам нийтдээ хуучин байдлаараа амьдарсаар байсан гэж хэлж болно. 

	Энэтхэгийн нийгмийн байгууллыг бэхжүүлэн байсан өөр нэг хүчин зүйл бол кастын систем анх үүссэн тэр байдлаараа удтал оршсон явдал мөн. Тэр үеийн кастууд хожмынх шиг тийм явцуу хүрээтэй байгаагүй бөгөөд түүнд хамрагдах нь зөвхөн ураг төрлөөр хязгаарлагддаггүй байв. Кастууд хэдэн мянган жилийн турш Энэтхэгийн амьдралыг нэгтгэгч эх суурь болж өөрчлөлт, дэгжилт болоход саад хийдэггүй байснаар барахгүй, хөгжил дэвшилд нь өргөн уудам зам тавин уг үүргээ биелүүлсээр ирсэн юм. Эртний Энэтхэг орон шашин хийгээд амьдралыг үзэх үзлийн талаар ямагт тэвчээртэй хандаж, туршилт, өөрчлөлт хийсээр иржээ. Түүний хүч чадал чухам үүнд оршиж байв. Тэгэвч яваандаа олон удаагийн гаднын халдлага болон бусад золгүй тохиолуудаас болж кастын уян хатан чанар алдагдсаны гадна энэтхэгчүүдийн ертөнцийг үзэх үзлийн уян хатан, тэвчээртэй чанар ч бас алдагджээ. Энэтхэгийн ард түмэн өнөөгийн золгүй байдалд орж, кастууд аливаа хөгжил дэвшлийн дайсан болон хувирсан хүртэл энэ үйл явц үргэлжилсээр байв. Каст нь нийгмийн бүтцийг бэхжүүлэхийн оронд түүнийг олон хэсэгт задлан хувааж бидний хүчийг сулруулан ах дүү нарыг бие биеийнх нь эсрэг босгоход хүргэжээ. 

	Тийнхүү каст нь урьд Энэтхэгийн нийгмийн системийг бэхжүүлэхэд тус дөхөм үзүүлж байжээ. Тэгэхдээ бүр тэр үед ч гэсэн уналтынхаа үрийг өөртөө агуулж байжээ. Түүний үндэс нь тэгш биш, шударга биш ёсыг үүрд хэвээр байлгах гэсэн эрмэлзэл байсан бөгөөд гэтэл ямарваа нэгэн тиймэрхүү санаархал хэзээ ч балран унах тавилантай байдаг билээ. Тэгш биш, шударга биш ёс буюу нэг анги, бүлэг нь нөгөөгөө дарлан мөлжих явдал дээр үндэслэсэн ямар ч эрүүл саруул, бат бэх нийгэм байж болохгүй. Шударга биш ёс, дарлал мөлжлөг одоо ч хэвээр оршин байгаа учраас дэлхий дахин ядуу зүдүү, золгүй байдалд автан байгааг бид харж байна. Гэвч газар бүрийн ард түмэн үүнийг ойлгон ухаарч түүнээс ангижрахын тулд бүх хүч чармайлтаа дайчлан байгаа юм. 

	Энэтхэгийн нэгэн адил Хятадад ч нийгмийн системийн хүч чадал нь мөн л тосгонд газар эзэмшин, газар. боловсруулан амьдардаг олон зуун мянган тариачдад байв. Тэнд бас том газар эзэмшигчид байсангүй. Тэд шашныг хэзээ ч догма болгон хувиргадаггүй байв. Дэлхийн бүх ард түмний дотроос хятадууд л шашныг арай бага шүтдэг байсан байж болох ба одоо ч тийм юм. 

	Түүнээс гадна Хятадад ч, Энэтхэгт ч, Грек, Ром шиг, түүнээс өмнө Египет шиг тэгж боолын хөдөлмөр хэрэглэж байгаагүйг чи магад санаж байгаа байх. Боолын байдлаар цөөн тооны гэрийн зарц хэрэглэх явдал байсан боловч тэр нь нийгмийн нийт системд нэг их нөлөө үзүүлдэггүй байв. Түүнгүйгээр систем нь өөрчлөгдөхгүй хэвээр байсаар байв. Гэтэл Эртний Грек, Ромд байдал тийм байсангүй. Олон тооны боолчууд нийгмийн системийн гол хэсэг нь болж хөдөлмөрийн бүх дарамтыг тэд нуруун дээрээ үүрдэг байлаа. Египетэд ямар байв гээч? Хэрэв боолын хөдөлмөр байгаагүй сэн бол агуу их пирамидууд хэний гараар босох байсан бэ?

	Би Хятадын түүхийг цаашид үргэлжлүүлэн ярихын тулд захидлаа хятадын тухай яриагаар эхэлсэн билээ. Гэвч өөр сэдэв рүү хазайгаад орчихлоо. Ийм явдал надад олон тохиолдож байгаа биз! Дараагийн захидалдаа ингэж хадуурахгүйгээр Хятадын тухай ярихыг бодъё. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

